Коми Республика дась примитны тяжёлӧй атлетика кузя Россияса чемпионат

Сыктывкарын 2016 воын турнир нуӧдны позянлун йылысь сёрнитіс талун Коми Республикаса Юралысь Вячеслав Гайзер Россияса тяжёлӧй атлетика федерацияса олӧмӧ пӧртысь комитетӧс петкӧдлысь Максим Агапитовкӧд да пауэрлифтинг кузя национальнӧй сборнӧй командаса тренер Сергей Ивановкӧд.

Кыдзи висьталіс Максим Агапитов, республикаын лӧсьӧдӧм базаыс висьталӧ сы йылысь, мый Сыктывкарлӧн эм ыджыд шанс Россияса чемпионат нуӧдӧм вылӧ: «Ми видзӧдлім комплекссӧ [Сыктывкарын единоборствояслы универсальнӧй спорт комплекс — Пасйӧд], кӧні кӧсйӧны нуӧдны шӧр ордйысьӧмъяссӧ — пӧшти ставыс мый колӧ, эм. Кымынкӧ зал выступайтӧм да тренировкаяс вылӧ, тырмымӧн пӧрччысянінъяс, тӧд вылӧ босьтӧмӧн, мый ордйысьӧмъясын кутасны участвуйтны и мужичӧйяс, и аньяс, дзик выль оборудование. Эмӧсь ӧткымын удж котыртан юалӧмъяс, но найӧс позьӧ ӧдйӧ решитны. Сыктывкарлы бур вылӧ висьталӧ и сійӧтор, мый комплексыс кар шӧрсянь абу ылын, мый вӧсна позяс унджык болельщикӧс корны. Ми лыддям, мый Коми Республикалӧн эм зэв бур позянлун примитны Россияса чемпионат - 2016».

Коми Республикаса Юралысь тшӧктіс Коми Республикаса мортӧс ёнмӧдан да спорт агентствоса юрнуӧдысь Степан Чураковлы решитны артмӧм юалӧмъяссӧ да видзӧдны сы бӧрся, кыдзи турнирса заявочнӧй компания кежлӧ дасьтысьӧны да нуӧдӧны.

«Шӧр могыс, кутшӧм сулалӧ миян водзын — физкультура да спорт занятиеяс паськӧдӧм, торйӧн нин — тяжёлӧй атлетика серти, кыдзи опорнӧй спорт сикасъяс пиысь ӧти. Миян республикаын лӧсьӧдӧма бур школа, тяжёлӧй атлетика зэв кажитчӧ том йӧзлы, торйӧн нин мужичӧйяслы. Ми сёрнитчим, мый спорт федерация кутас миянлы отсавны тайӧ туйвизь сӧвмӧдӧмын, миянлысь кӧсйӧмнымӧс, зільӧмнымӧс да миянлысь позянлунъяснымӧс тӧд вылӧ босьтӧмӧн. Нӧшта и вермӧмъяс, кутшӧмъясӧдз воӧдчӧны миян спортсменъяс талун россияса да войтыркостса тшупӧдын, висьталӧ сы йылысь, мый водзӧ вылӧ тайӧ абу сӧмын медшӧр мог, а кыдзи талун нин бур вермӧмъяс босьтӧм», - кывкӧрталіс Вячеслав Гайзер аддзысьлӧм бӧрын.
***Сыктывкарын единоборствояслы универсальнӧй спорт комплекс пыртӧма уджӧ 2014 воын. Комплексӧ пырӧ 11 специализируйтӧм зал, сы лыдын дзескӧдӧм позянлуна йӧзлы занимайтчӧм вылӧ, универсальнӧй ворсан зал ордйысьӧмъяс нуӧдӧм вылӧ, видзӧдысьяслы трибунаяс, медкабинет.
